
নাশে ক্ষুধা-অগ্নি কেহ; শোষে রক্তস্রোতঃ!

পড়েছে কুঞ্জর পুঞ্জ ভীষণ-আকৃতি;

ঝড়গতি ঘোড়া, হায়, গতিহীন এবে!

চূর্ণরথ অগণ্য, নিষাদী, সাদী, শূলী,

রথী, পদাতিক পড়ি যায় গড়াগড়ি

একত্রে! শোভিছে বর্ম্ম, চর্ম্ম, অসি, ধনু,

তূণ, শর, পরশু, মুদ্গর, ভিন্দিপাল

স্থানে স্থানে; মণিময় কিরীট, শীর্ষক,

আর বীর আভরণ, মহাতেজস্কর।

পড়িয়াছে যন্ত্রীদল যন্ত্রদল মাঝে।

হৈমধ্বজ দণ্ড হাতে, যম-দণ্ডাঘাতে,

পড়িয়াছে ধ্বজবহ। হায়রে, যেমতি

স্বর্ণ-চূড় শষ্য, কৃষীবলবলে ক্ষত,

পড়ে ক্ষেত্রে, পড়িয়াছে রাক্ষসনিকর,

রবিকুলরবি শূর রাঘবের শরে!

পড়িয়াছে বীরবাহু— বীর-চূড়ামণি,

চাপি রিপুচয় বলী, পড়েছিল যথা

হিড়িম্বার স্নেহনীড়ে পালিত গরুড়

ঘটোৎকচ, যবে কর্ণ, কালপৃষ্ঠধারী,

এড়িলা একাঘ্নীবাণ রক্ষিতে কৌরবে।

মহাশোকে শোকাকুল কহিলা রাবণ;—

“যে শয্যায় আজি তুমি শুয়েছ, কুমার

প্রিয়তম, বীরকুল সাদ এ শয়নে

সদা! রিপুদলবলে দলিয়া সমরে,

জন্মভূমি রক্ষাহেতু কে ডরে মরিতে?

যে ডরে, ভীরু সে মূঢ়; শতধিক্ তারে!

